
Ola a todos e a todas !
Dadas as circunstancias tan especiais que estamos vivindo

vouvos facilitar novas tarefas para que a vosa aprendizaxe
continúe desenvolvéndose do mellor xeito. 

Xa vos estou propoñendo actividades a través do blog da
aula Hai apuro ao sal   http://carmenvedra.blogspot.com/
  Nel colgo e seguirei colgando de cando en vez contidos
do máis variados para que os poidades realizar on line. Mais,
hai  exercicios  que  cumpriría  resolvelos  no  caderno  ou
envialos  por  correo  para  a  súa  corrección  (en  formato
doc). Ademais da entrega das tarefas, tamén estarei atenta
ás vosas consultas ou dúbidas. Os meus correos son:
a) mareque@edu.xunta.es 
b) cpereiramareque@gmail.com 

Este é un boletín con novas actividades para esta nova
tempada. Cada un de vós que as resolva segundo considere
e non é necesario seguir a orde nas que aparecen ; os que
queirades  entregalas  para  a  súa  corrección  podedes  ir
enviándoas aos poucos ou todas nun único documento. 
  Cómpre que establezades un horario para a súa resolución
e este pode ser perfectamente os días nos que tiñamos
clase, así creades unha rutina que nestes momentos é tan
necesaria. 

TAREFA A 

Unha das tarefas sería ler a seguinte información sobre o
uso das maiúsculas e / ou minúsculas e realizar as tarefas
pertinentes; nº 1,2,3,4,5. 
 A actividade 6 é interactiva para practicar a través do
blog.
   
Ortografía : uso das maiúsculas 
Escribimos maiúsculas nos seguintes casos:

1. Ao comezo dun escrito e despois de punto.
2. Cos  nomes  de  persoa,  apelidos  e  alcumes  (  nome  que  se  dá

coloquialmente a unha persoa referido aos seus defectos físico, morais ou
doutras circunstancias).

3. Cos nomes propios de animais.
4. Cos nomes de continentes, países, cidades, vilas, aldeas...
5. Cos nomes de lugares, barrios, rúas...
6. Cos nomes de océanos, mares, ríos, montes, illas...
7. Nos  substantivos  e  adxectivos  dos  nomes  de  asociacións,  equipos,

institucións...
8. Nos  substantivos  e  adxectivos  dos  nomes  de  empresas,  comercios  e

marcas.
9. Na primeira palabra dos títulos de libros, películas e outras obras artísticas (

arte).
10. Nas  abreviaturas  das  formas  de  tratamento  (  señora,  don,  dona,

director...)
11. Nas siglas ( palabras formadas polo conxunto de letras iniciais dunha

expresión complexa).

E escribimos en minúsculas:
(a) Nomes xenéricos de lugar e xeográficos : mar, océano, illa, río, rúa, país, 

monte...
(b) Cos xentilicios ( nomes que se refiren ao lugar de nacemento ou residencia

dunha persoa)
(c) Nomes de cargos e empregos: presidente, xefe de estudos, alcalde...
(d)Meses do ano: abril, maio...
(e) Días da semana: martes, domingo...
(f) Formas de cortesía sen abreviar: vostede, señor, don...
(g)Os nomes das estacións do ano: primavera, outono...
(h)Os nomes das notas musicais: sol, re, mi...

Comprende e resolve:
1.-Pon as maiúsculas que cumpran:

✗ atopou na praia de carnota unha cuncha fermosísima.
✗ O centro da cidade de valencia está deserta.
✗ Leu o libro  no corazón do bosque de agustín fernández paz e encantoulle.
✗ Díxome que a onu era un organismo mundial da saúde.
✗ O celta de vigo non abrirá as portas do estadio de balaídos.
✗ Iremos facer sendeirismo ás illas cíes en maio.
✗ A súa cadeliña chámase rula.
✗ Creo que o seu alcume é o coxo.
✗ No lugar de comoxo vive unha familia arxentina.
✗ O sr. director convócao a unha reunión extraordinaria. 

2.-Corrixe os erros no uso das maiúsculas.
✔ No Concello de muros traballan vinte persoas ademais do Alcalde.
✔ No pavillón polideportivo de pontevedra celebrarase o partido entre o real 

madrid e o sevilla.
✔ Ese novo alumno de 4º de ESO é Granadino.
✔ Lina dixo que esa nota era Sol.
✔ No mes de Maio o Venres 22 iremos de excursión á cidade de lugo. 
✔ A praza de maría pita está chea de visitantes.
✔ Ten que estudar os séculos escuros na materia de literatura.
✔ Comentáronlle que o seu dni está caducado.

3.-Constrúe ti unha oración na que uses correctamente a maiúscula:
(a) Co nome dun mar ou océano.
(b) Cun alcume.
(c) Co nome dun monte ou montaña.
(d) Co nome dun animal .
(e) Cunha abreviatura.

4.-Coloca a maiúscula onde corresponda.
ribadavia  é  un  concello  da  provincia  de  ourense,  pertencente  á  comarca  do
Ribeiro. Segundo o ige en 2018 tiña 5.028 habitantes (5.540 en 2003). O seu
xentilicio  é  ribadaviense.  Está  atravesada  polo  río  avia,  pouco  antes  da  súa
desembocadura no río miño, entre a serra do faro e a serra do suído. 

5.- Corrixe os erros no uso das maiúsculas neste titular.
«algunha vantaxe tiña que ter vivir nun sitio tan apartado como hórreos»

     Os escasos veciños dunha aldea da serra do courel que foi repoboada no 
2008 apenas notan o confinamento

6.- Ademais No blog podedes realizar a seguinte actividade de xeito inteactivo:
http://carmenvedra.blogspot.com/2020/03/practicando-o-uso-das-maiusculas.html

TAREFA B 

Completa o texto conxugando en presente os infinitivos do recadro.

Catherine  Miller  é  inglesa  e  hai  catro  anos  que  .....................na
Coruña.  ...................  30  anos  e  ....................nunha  axencia  de
turismo.  ....................moi  cedo  todos  os  días  e  ....................nunha
cafetería. Polas noites ....................galego, ....................
a tele e aínda ....................un pouco antes de deitarse. ....................moi
ben  galego  e  gústalle  moito  Galicia.  De  momento,
non ....................volver ao seu país. 

TAREFA C 
Completa as oracións para que teñan sentido completo ( coherencia ).

1. Non entendo para que ...
2. Ti cres que ... 
3. Fai o debuxo porque...
4. Gustaríame aínda que...
5. Fíxoo pero...
6. Teño todo feito polo tanto...

TAREFA D 
  A Disputa , un casarón vello e escanastrado, de grandes cachotes de granito e
planta rectangular, coa maior parte dos cuartos baleiros e estragados, erguíase
sobre un pequeno outeiro desde o que se divisaban os bosques tupidos que se
estendían terra a dentro, os escarpados picos do Castrove e do Acival, algúns
anacos da estrada nas chairas e , forzando a vista, as rompentes brancas contra
a afastada costa nos días máis claros do ano. O aire da ría penetraba ata nós,
enferruxaba gonzos... 

          Morning Star de Xosé Miranda 

   Localiza no texto anterior un exemplo de:
➢ palabra aguda sen tilde
➢ palabra aguda con tilde
➢ pronome persoal en primeira persoa do plural
➢ unha palabra derivada de rectángulo
➢ un nome propio
➢ palabra con hiato
➢ palabra con ditongo
➢ un contrario de ocupado
➢ un contrario de grande
➢ palabra que significa grande extensión de terra plana
➢ sinónimo de levantar
➢ palabra que significa moi apertado ou moi xusto, mesto

TAREFA E 

Imos  analizar morfoloxicamente  e para iso lembra  que ata agora traballamos :
substantivo,  adxectivo,  verbo,  determinantes  (  artigo,  indefinido,  numeral,
posesivo, demostrativo ), pronomes persoais . Presta atención ás contraccións !!!

Debes analizar as palabras subliñadas como no exemplo.
Participa        no                noso      concurso      de debuxos.

                      Contracción       det. posesivo                   subs.
                          en + o  
                        prep. + det. artigo        

1. Pasou das palabras ós feitos.
2. Verá   desde a súa ventá os fogos de artificio das festas .
3. Comeza o primeiro desafío e haberá varias probas.
4. A   túa tenda está situada ó final do paseo.
5. O cadro que o artista estaba a pintar vendeuse en mil euros.
6. Está   formado por dous equipos.
7. Aquel   cantante traballou moito ó longo do verán.
8. El   dixo que as orquestras son moi populares en Galicia.
9. Ti   colle os cabalos destes homes e méteos no cortello.

TAREFA  F  

A  Lagoa  da  Serpe  está  na  serra  de  Pena  Trevinca,  no  Concello  da  Veiga
(Ourense). Dise que alí vive unha enorme serpe que nas noites de lúa chea se
transfigura  nunha  fermosa  moza  que  pide  a  canto  mozo  pase  por  alí  que  a
desencante.  Está especialmente fermosa nos amenceres do día  de San Xoán,
acomodada sobre a rocha a carón da lagoa, peiteando o pelo da cor do acibeche.
Mentres se peitea aparenta triste e cavilosa, pois agarda o valente mozo que a
veña desencantar. 

                             Popular 

Responde estas cuestións ( Lembra redactar  a resposta como se vos indica na aula )
1.-Onde está a Lagoa da Serpe ?
2.-Cando se transforma a serpe ?
3.-En que se tranforma ?
4.-Que petición  fai  e a quen ?
5.-Onde se coloca nos amenceres do día de San Xoán?

TAREFA  G  
A andoriña é unha pequena ave insectívora migratoria que se atopa en Ásia, África,

Europa, e América. As andoriñas europeas pasan a primavera viaxando cara ao norte,
chegando mesmo ata o círculo polar ártico, mentres pasan o inverno en África.

A plumaxe da andoriña é negra azulada no dorso e branca no peito. O peteiro é
curto, a cola está  dividida en dúas gallas, as ás fortes e longas e as patas curtas.
Miden arredor de 19 cm está adaptado para os voos rápidos e longos. A andoriña voa
baixo en espazos abertos ou semiabertos e atrapa os  insectos lanzándose enriba deles
desde o aire.

Adoita encontrarse en aldeas e vilas, pero tamén vive no campo aberto. Constrúe os
niños  de barro e no interior coloca herbas e plumas cun pequeno burato de entrada
baixo os beirados dos edificios, pontes, e nas paredes das rochas e cantís. A femia pon
catro ou cinco ovos e os dous proxenitores alimentan as crías. As andoriñas teñen un
gran sentido da orientación, sendo capaces de atoparen o seu niño do ano anterior. 

                                        Galipedia ( texto adaptado pola profesora ) 

1.-Le  o texto anterior. Lembra facer unha  primeira lectura para comprender de
que trata e logo unha lectura máis detida.
2.-Resume o contido en tres liñas seguindo as instrucións dadas na aula. (ver o
caderno). 

